
立例其詩題與表題閒日封進以廣𤥨磨春暖順時作息

以慰余懷指不多及書函曰　皇太子致書賛善好古先

生好古善述字也　皇太子監國視朝之暇專意文字手

不釋卷被服寬博大類儒者嘗冬至賜徐善述詩云淸朝

盛文治輔德資耆儒念彼筋力倦趨朝諒非宜賦詩有佳

致納誨有良規起子得深趣歡懷浩無涯新陽屆初復況

此承平時酧勞有尊酒庶以勞期願○初令民運

五月尙書夏原吉學士楊榮等重修　太祖高皇帝實錄

成上之共二百五十七卷計二百五十七冊又寶訓十五

卷計十五冊○殺賛善梁潜司訓周冕時　皇太子監國

上不時有疾兩軍距隔數千里小人陰附漢府者讒搆百

端侍從監國之臣朝夕惴惴人不自保會有陳千户考擅

取民財事覺　皇太子令謫交趾立功數日復念其軍功

宥之有譛干　上曰初　上所謫罪人　皇太子曲宥之

矣遂逮陳千户殺之以潜冕預聞而不諫止倂逮下獄皆

死○文淵閣大學士胡廣卒贈禮部尙書謚文穆

　〈建曰廣居官純厚周愼自處泊然然性乏骨鯁一味逢迎承順而已是故在建文朝則對策斥親藩在永樂朝〉

　〈則聖孝瑞應有頌却封禪有頌無非迎上所好以爲倿悅也故終身恩寵無一日纖介之憂其没也復官其子〉

　〈穜爲翰林檢討廣與楊士奇同鄉同官相善廣病篤時有人投詩假士奇作云漢朝胡廣號中庸今日中庸人〉

　〈見公可惜天生兩奸宄天敎名姓正相同譏之切矣〉

--

　〈瑣綴錄記　文廟渡江時解胡金三先生𨊱楊文貞周是修約同死于難旣而解使人覘胡動靜見胡方問家〉

　〈人飼猪否解聞而笑日一豬尙不肯捨況肯捨性命盖初皆無意于死也惟是修竟行其志○幾愧歲抄記云〉

　〈初解縉胡廣侍燕文淵閣　文皇曰縉廣少同業任同官縉業已有子廣宜妻之以女廣俯首曰臣妻有娠未〉

　〈卜男女　上日定生女勿疑矣越數月廣妻累生女遂訂盟縉子禎亮旣而縉遭讒死舉家戌邊欲使女改適〉

　〈女竊入室以刀截耳家人覺而救之血披兩頰且言日薄命之婚　皇上主之父面承之一與之盟終身不改〉

　〈況背主違父何用生爲越數年解氏蒙宥禎亮歸女卒歸解氏事姑徐氏尤極孝謹廣有此貞女然建文擢爲〉

　〈狀元棄之若弁髦何耶無亦愧其女耶〉

六月詔纂修天下郡縣志書命尙書夏原吉學士楊榮金

幼孜總之後未及成書而罷○遣禮部左侍郎胡濙廵江

浙諸郡陛辭　上面諭曰人言東宮所行多失當至南京

可多留數日試觀何如密奏來書奏字須大晚至卽就好

觀也濙至南京日隨朝凡所見　東宫所行之事退卽記

之如一日趨朝勛臣某者語譁侍衛搥之仍當陛口奏有

肯不問旣退卽宣侍衛者賞鈔若干錠于是羣臣皆言不

顯責大臣而旌禁衛所以寬其罪而愧其心見　殿下之

仁明也住稍久鄰居楊學士士奇曰公命使也宜亟行濙

權辭謝之曰錦衣數種未完耳至安慶始書奏以所見皆

誠敬孝謹七事密奏以聞　上覽之大悅自是不復疑○

擢吏科都給事中陳諤爲順天府尹

　〈諤廣東番嵎人初拜刑科給事中遇事剛果彈劫不避權要嘗奏事聲響甚大聽者悚然　上令餓之數日奏〉

